
ID-DIPARTIMENT GĦALL-KURRIKULU, 

TAGĦLIM TUL IL-ĦAJJA U IMPJEGABILITÀ 
It-Taqsima tal-Assessjar Edukattiv 

 
 

L-Eżamijiet Annwali għall-Iskejjel Primarji 2024 

Is-Sitt Sena             IL-MALTI (Il-Fehim mis-Smigħ)         Il-Ħin: 30 minuta 
 

 

 

 

 

Il-Karta tal-Għalliema 
Gwida għat-Tmexxija tal-Eżami tal-Fehim mis-Smigħ 

 

1. Qassam il-karti bil-mistoqsijiet u itlob lit-tfal jiktbu isimhom, kunjomhom u 
l-klassi. Ibda r-rikording u ara li kulħadd qed jisma’. L-iskript jinqara 
darbtejn.  

 

2. F’każ li r-rikording ma jaħdimx sew, aqra l-iskript kollu bil-mod u b’leħen 
ċar kemm tista’. L-iskript aqrah darbtejn, kwarta kull darba.  

 

Tfal, merħba għal dan l-eżami tas-smigħ. 

Tistgħu tibdew taraw l-eżerċizzji li għandkom fil-karta ta’ quddiemkom. 
Għandkom 5 minuti għal dan. Għalissa tiktbu xejn.    

(Wara 5 minuti) 
Issa se taraw u tisimgħu l-ewwel filmat qasir. Segwuh sew għax wara tridu 
twieġbu l-mistoqsijiet fuqu. Wara l-filmat, se jinqrawlkom taħriġ A u B. Waqt li 
qed issegwu l-filmat, tistgħu tibdew taħdmu t-taħriġ A u B. Il-filmat u                
l-mistoqsijiet se tisimgħuhom darbtejn 
  

 

It-Torri l-Aħmar 

Dan hu t-Torri ta’ Sant’Agata jew kif inhu magħruf aħjar bħala, It-Torri 
l-Aħmar. Dan it-torri kien inbena mill-Gran Mastru Lascaris biex jindokra                     
l-fliegu t’Għawdex kontra l-furbani. Dawn kellhom ħabta jinħbew bejn il-gżejjer 
iżda dan sakemm tfaċċaw it-torrijiet. Minn hawn fuq tista’ tara veduta                      
mill-isbaħ tal-bajja tal-Għadira, ta’ Kemmuna u tal-gżira Għawdxija, kif ukoll        
is-sur li kien inbena mill-ġebel tas-sejjieħ madwar dan it-torri, it-taraġ li ma 

jispiċċa qatt u l-pont tal-injam. Dan huwa bla dubju wieħed mill-isbaħ torrijiet li 
l-Ordni ta’ San Ġwann ħallew fuq din il-gżira. Kien se jaqa’ l-aħħar qabel ma ġie 
rrestawrat minn Din l-Art Ħelwa. 

* * * 
Issa se naqralkom taħriġ A u B. Waqt li qed naqralkom, tistgħu tkomplu taħdmu 
t-tweġibiet. 
 

Taħriġ A.  
Immarka t-tweġiba t-tajba billi tagħmel sinjal fil-kaxxa t-tajba.             (6 marki)  

 
 
 

In-numru wieħed: Din is-silta hija dwar il-Gran Mastri tal-Ordni ta’ San Ġwann.              
Veru jew falz?  

In-numru tnejn: ‘jindokra’ tfisser jieħu ħsieb.                                      Veru jew falz? 
In-numru tlieta: Biex tidħol fit-torri trid tgħaddi minn fuq pont.       Veru jew falz? 
In-numru erbgħa: Il-furbani qatt ma daħlu fil-fliegu bejn Malta u Għawdex.                                                      
                                                                                                                     Veru jew falz? 
In-numru ħamsa: It-torri għandu taraġ żgħir.                                      Veru jew falz? 
In-numru sitta: Illum, it-torri jinsab fi stat abbandunat.                     Veru jew falz? 
 
 

Issa se ngħaddu għal Taħriġ B.                                                                    (4 marki) 

Kompli dawn is-sentenzi billi tagħti informazzjoni skont dak li smajt fis-silta. 
1.  It-torri ġie msemmi għal  ______________________________________.  
2.  It-torri kien importanti biex ____________________________________. 
3.  Idawwar dan it-torri kien hemm ukoll _____________________________. 
4.  Bis-saħħa tal-għaqda Din l-Art Ħelwa, it-torri  ______________________. 

*** 

Issa se ngħaddu għat-tieni silta.  
Isimgħu sew għax wara tridu twieġbu l-mistoqsijiet fuqha. Wara l-qari, se 
jinqrawlkom ukoll taħriġ Ċ, D u E. Waqt li qed tisimgħu s-silta, tistgħu tibdew 
taħdmu t-taħriġ Ċ, D u E. Is-silta u l-mistoqsijiet se tisimgħuhom darbtejn.  

It-Tieni Silta                                     
Il-Friġġ l-Imdejqa 

F'dar ta' koppja miżżewġa kien hemm friġġ tassew antika. Imma din kienet 

taħdem tajjeb, ħafna aħjar minn magni ġodda oħra li ssib minnhom kemm trid 

illum. L-ikel ta’ ġo fiha kien jibqa’ frisk. Fl-istess dar, madankollu, kien hemm 

magni oħrajn. Kien hemm il-magna tal-ħasil, il-magna li tneħħi t-trab u l-ħadida 

tal-mogħdija. Dawn kienu kollha ġodda u jleqqu. Il-magna tal-ħasil kienet tidher 

qisha xi sinjura kbira, b'forma tassew sabiħa, u bil-ħġieġa trasparenti. Il-magna 

tal-ħasil ħarset lejn l-imsejkna friġġ xiħa. Kienet titħassarha, dejjem tistenna   

s-siegħa li tinbidel ma’ oħra ġdida minflokha, aktar żagħżugħa. Anki s-sidien 

tad-dar ma tantx kienet għal qalbhom. Anzi, meta kienu jiġu xi nies id-dar, 

kienu juruhom il-magni l-ġodda l-oħra, imma mhux l-imsejkna friġġ, imwarrba 

fir-rokna. 

Jum fost l-oħrajn, il-friġġ bdiet tirrabja u ddeċidiet li ma taħdimx aktar. X’ġara? 

Kollox beda sejjer ħażin, il-ħut beda jinten, il-butir tħassar, l-inbid beda jiqras. 

Riħa tinten li ma kontx tissaportiha nfirxet mad-dar kollha. Il-friġġ kienet 

kuntenta li rnexxielha tagħmel din it-tpattija. 

Sakemm fl-aħħar Ernest, iben dik il-koppja, resaq lejn il-friġġ kollu kurżità, 

xegħelha, u qalilha ħafna kliem sabiħ. Il-friġġ tat skoss u reġgħet bdiet taħdem. 

Minn dakinhar ’il quddiem, il-friġġ bdiet tiġi ttrattata tajjeb u setgħet tgħaddi 

xjuħitha fis-sliem għall-aħħar ftit snin tagħha. 

      (silta adattata minn Sagħtar għadd 134) 

Taħriġ Ċ.                                                                                                          (4 marki) 

Immarka t-tweġiba t-tajba billi tagħmel linja taħtha, skont dak li smajt fis-silta. 
 
 

In-numru wieħed: Din il-friġġ kienet qiegħda f’dar ta’ 
a) żewġ nisa xjuħ. 
b) koppja miżżewġa. 
ċ)  żewġt aħwa. 

In-numru tnejn:  Meta rrabjat, il-friġġ iddeċidiet li 
a) kultant taħdem u kultant ma taħdimx. 
b) ma taħdimx aktar. 
ċ)  taħdem tajjeb ħafna. 

In-numru tlieta: Waħda mill-magni li kellha ħġieġa trasparenti kienet 

a)  il-magna tal-ħasil. 
b)  il-ħadida tal-mogħdija. 
ċ)  il-magna li tneħħi t-trab. 

In-numru erbgħa: Meta kienu jiġu xi nies id-dar 

a) kienu jaraw il-magni kollha. 
b) kienu jaraw il-magni kollha minbarra l-friġġ. 
ċ) kienu jaraw il-friġġ biss. 

 

Issa se ngħaddu għal Taħriġ D.  

Imla l-vojt bil-kelma skont dak li smajt fis-silta u li toqgħod fil-vojt.      (3 marki)                           
In-numru wieħed: L-ikel ta’ ġol-friġġ kien jibqa’ dejjem _________________. 
In-numru tnejn: Minkejja dan, din il-friġġ spiċċat imwarrba f’_____________. 
In-numru tlieta: Minħabba f’hekk, il-friġġ bdiet __________________ u 
ddeċidiet li ma taħdimx aktar. 
 

Issa wasalna għall-aħħar taħriġ, it-Taħriġ E.                                             (3 marki) 
Wieġeb dawn il-mistoqsijiet fi KLIEMEK skont dak li smajt fis-silta. 
 

1.   X’kien jismu iben il-koppja? 
_______________________________________________________. 

 

2.   Għaliex taħseb li iben il-koppja qalilha ħafna kliem sabiħ lill-friġġ? 

_______________________________________________________.  
 

3.  Għaliex taħseb li l-friġġ kompliet taħdem biss għal ftit snin oħra u mhux 
ħafna snin oħra? 
_______________________________________________________.  

 

Issa se terġgħu tisimgħu s-silta u l-mistoqsijiet. Intom tkunu tistgħu tiċċekkjaw 
it-tweġibiet tagħkom u timlew fejn ħallejtu vojt.  

* * * 
Wara li jinstemgħu s-silta u l-mistoqsijiet għat-tieni darba, agħti ħames minuti 
lit-tfal biex tara li jkunu lestew it-tweġibiet tagħhom. Fl-aħħar tista’ tgħid: 

Grazzi! L-eżami tas-smigħ spiċċa. 


